
El ciudadano
que queremos

Perfil de egreso
de la Educación Básica

El estudiante se reconoce como 
persona valiosa y se identifica 
con su cultura en diferentes 

contextos.

El estudiante practica una vida 
activa y saludable para su 

bienestar, cuida su cuerpo e 
interactúa respetuosamente 

en la práctica de distintas 
actividades físicas, cotidianas 

o deportivas.

El estudiante aprecia 
manifestaciones 

artístico-culturales para 
comprender el aporte del arte a la 

cultura y a la sociedad, y crea 
proyectos artísticos utilizando los 

diversos lenguajes del arte para 
comunicar sus ideas a otros.

El estudiante aprovecha 
responsablemente las 

tecnologías de la información y 
de la comunicación (TIC) para 

interactuar con la información, 
gestionar su comunicación y 

aprendizaje.

El estudiante desarrolla 
procesos autónomos de 

aprendizaje en forma 
permanente para la mejora 
continua de su proceso de 

aprendizaje y de sus 
resultados. 

El estudiante comprende y 
aprecia  la dimensión espiritual 

y religiosa en la vida de las 
personas y de las sociedades.

El estudiante indaga y comprende 
el mundo natural y artificial 

utilizando conocimientos 
científicos en diálogo con saberes 
locales para mejorar la calidad de 

vida y cuidando la naturaleza. 

El estudiante interpreta la realidad
y toma decisiones a partir de 

conocimientos matemáticos que 
aporten a su contexto.

El estudiante gestiona proyectos 
de emprendimiento económico o 

social de manera ética, que le 
permiten articularse con el 
mundo del trabajo y con el 

desarrollo social, económico y 
ambiental del entorno.

El estudiante se comunica
en su lengua materna, en castellano

como segunda lengua(*) y en inglés como 
lengua extranjera de manera asertiva y 
responsable para interactuar con otras 
personas en diversos contextos y con 

distintos propósitos. 

El estudiante propicia la vida en 
democracia a partir del 

reconocimiento de sus derechos y 
responsabilidades y de la 

comprensión de los procesos 
históricos y sociales de nuestro 

país y del mundo. 

(*) Este aprendizaje es para aquellos 
estudiantes que tienen como lengua materna 
una de las 48 lenguas originarias o lengua de 
señas, y que aprenden el castellano como 
segunda lengua. 

Oka ñanarentsi ashi yotanetantsi jero antayetantsipe 1 pashi 

onati. Ari piyotakotajero okantakota amejeitari pinampiki 

iroinijanakeri yotaneri jero yotanerope. 

Oka intanakarori kiribiro okenkitsatakotiro aipatsite, anampi, 

ashaninkaite aisati abisayetatsiri anampiki ashaninka. Aipaitsite 

irointi tsika asaikajeiti maroni akimoshireti atsipajeitari 

kari añayetiri jero apinkatsajeitiri. Aipatsiteki, ari atimiri, 

antaritiri jero ajibatakairi akantayeta ashaninkati. Ari okanta 

abetsikanaka ashaninkape, anampipe jero ashaninkajeitabaka 

asaikantajeityari kametsa. Nampitsipe ikenkishiriakotanakero 

maroni okanta irapatoyetanaka yaantyari kireki, abisatsiri 

anampipeki jero tsipariakobentajeitiriri.

Ora meka jebatirori okanta oyometa apite ñanetantsi 

Dirección de Educación Intercultural Bilingüe opimiro kiribiroka 

saikatsineri yometantsipankoki piñanatapiniteri, piyotantyari 

jero pinebetantyarori piñanatakotero amejeitari akantara 

shaninkajeiti, akanta akenkishiriajeita jero amenakotero jaoka 

akantakotakari meka.

Ñanarentsika ari
osankenayetakotari
kenkitsarentsipaye iyoyetiri
acharineitepaye, okantakota
ora aipatsite.

Yotinkari saikatsiri anampiki Ñabentakotantsi

“Meka añakero anampiki timayetanake 
osheki pomerentsitantsipaye. 
Ashaninkapaye te ikenkishiriakotanajeri 
maroni añayetatsiri itsonka 
ipimantayetanakero maroni inchatopaye 
shokabetachari anampipeki”.

“Ora nampitsi isaikantari yotaneri Ruben 
Puyenti Vargas iroenti opajita Santa Maria 
de Autiki, osamaniti aretyaro okarati 50 
minotoshi, intani otimi shiyakomentotsi 
jatatsiri nampitsikira.

Ikanti yotaneri isaiki perani obakera 
irentsitapake iñakero maroni 
abisaintsiri inampiki”.

Yotinkari saikatsiri anampiki Ñabentakotantsi

“Tsiteniri sabio, aka nopoki nokibantimi pibankoki, 
nosampitemi okantakota aipatsite, jaoka okantakota 
pamenakobentiro pamenakotiro abirori okantakota 
aipatsite kemitachari timatsi añayetatsiri 
inchashipaye, iroka inchatopaye maroni pankiyetachari 
jaka timatsi añatsi te añe”.

“Pashini iroka kemitachari aririka ajate nijaki ari apokaje 
abankoki ari amenakotakeri iiti yanitake, yabisantanakari 
abotsiki. ¿Paitakea antakaeri? Ajaterika kemitachari nijaki 
nijaki ari ikisakae nijaberi ashitarori inijate ari ikatiyake 
nijaberi ari amontsakeari ari eritake aitiki iroma eirorika 
ikatie nijaberi tekatsi akantya”.

“Ari kemitachari pointake piyanire paita añantyarori 
obatsate antaro kaniri aririka akero paitatya pashitakerori 
timatsiri pinitsi abinterori kaniri, je timatsi ibenki ejatsi 
timatsi atsiyabakotyari aisati onintantyari kametsa kaniri 
timatsi aniyetachari shimotopaye iritake atiretyari akoki 
aririka abintabeterika kaniri”.

“Te akenkishiriakotanajero aipatsite kemitachari 
ipimantayetake antaroite inchatomashi 
impankitantayetyari: mapocha, koka, shinki, machaki, 
katsikonaki aisati tibana; irokantacha, te iyote 
yobamayetakeri maroni añayetatsiri”.

Yotinkari saikatsiri anampiki Ñabentakotantsi

“Aisati pokayetanake pashini 
pankirentsipe kari añayeti kempetachari: 
ikantaitiri, kion (katsikonakiri) maroni 
nampitsipeki itobayetanakero inchato 
ipankiyetantyarori ari añakero karatake 
aipatsite aisati palma aceitera ayete 
oyenka acherinkantyari paitaperika.

Obantsipe antaro ari ipankiyeti 
kapiro kenashiri ikanti 
birakocha aantyari osheki kireki”.

“Naro nopajita Julio Quicha Perez, 
nosaiki nampitsi Tironkabeni Santa 
Maria de Autiki. Ari nosaikitita perani, ari 
notimakeri, apa ipaita Andres Quicha. 
Kamake apa, naro saikanaintsiri, te 
noyote nosankenate aisati te noyote 
noñanate”.

ÑabentakotantsiYotinkari saikatsiri anampiki

“Nokenkitsate okanta perani noñakero 
aka nosaika aka nampitsi Santa María de 
Autiki orabe perani noñakero nosarentsi 11 
o 12 nosarentsite osheki obirate antamishi 
antaroite te okobityeya abaite ari añapake 
obarori antaro inchato akanteri añaneki 
masoba obayetarori inchatope oshekini 
tekatsi kobachane ari okanta noñakero 
perani tekatsi kobachane”.

“Aisati aka nonampiki Santa María 
orabe ñokeri ipajita nocharinene yora 
Andres Quicha iri antaintsiri ibane aka 
tekatsi yotantsipanko kari niyoperotanta 
noñakeri nocharine yantake aparoni 
obantsi ipankitake kaniri orabe ipankiyeti 
ibarentite, isankone, iyemine irotake 
ipankitiri perani te apankitero kajae”.

ÑabentakotantsiYotinkari saikatsiri anampiki

“Okimitaka iroñaka apankiyetajero antamentotsi 
kireki tekatsi ari orabe okantari perani aisati okantero 
nampitabajero aisati jaoka ikantakero apatorentsi 
nampitsi te iyotero nampitsi asaikashibetaka akante 
tekatsi yotakoteni anta okemitaja iroñaka okemitaja 
timanake obaperite kipatsi ora titulacion irotake 
asaikantajari kametsa, ari okaratapakeri profesora 
timabetacha osheki noyobetari nopiyakoyetajaro”.

16



“Meka maroni nampitsipe timatsiri apatoyetari te 
osabikashiyetajia apaniro oshintsitantanakari eiro 
imatantarori.

Oka akenkitsatakeri aritake okantari yaretaka birakochape 
anampiki ikamitapake aipatsite. Itobapakero maroni 
inchato irotake kari añantajaro.

Perani maroni sabikatsiri anampiki isabikayeti aparope te 
iriyotero apatorentsi asaikayeti arejiki”.

ÑabentakotantsiYotinkari saikatsiri anampiki

“Maroni yantajeiti ibankope kempeji 
yobajeita maroni aisati yantabejeiti. 
Ijati iñabakajeitya pashini ashaninka 
aisati ijatashiyetiri sheripiyaripe 
ipinkatsayetiri mapero antyashiparipe 
iritake iyosanotatsiri”.

“Aisati itimabeitani osheki sheripiari 
kametsaripe yotayetirori kametsa 
mantsiarentsi iritake ashiyashijeitari aisati 
iritake kamantayetairi antayeteri.

Osheki ikemisantirini acharinepe 
ikantayetiri iritake kenkitsatakayetiriri 
tasorentsipe sabikayetatsiri asabikajeitika”.

“Naka nopaita Abaña Machemporaro 
Ompikiri (Raúl Rojas Ramos) nosarentsite 
57, nosaiki nampitsiki Zotsiki Cerro 
Picaflor Orito Bajo. Apa ipaita Irabiri, isaiki 
aisati nonampiki irinti añatsi. Obakera 
nosaikapake aka kametsa nampitsi 
antami, osheki inchato, piratsi, tsimeri, 
shima jeri poshinirintsipe.

Abisake osarentsi tsonka maroni 
timayetatsiri aka nonampiki, bashiretantsi 
okanta te añajero inchatomashipe te 
okemetyaroji perani”.

ÑabentakotantsiYotinkari saikatsiri anampiki

“Meka nampitsi sampitantsi 
jaoka ipajitaka ibairo impoña 
nosampiteri iñabentakotero 
okantakota kipatsi aipatsite 
añakero perani timatsi 
osheki iroka antamiki 
timatsi osheki inchatope. 
Antaroite iroñaka te 
añajero irotake iñabentakoteri ¿paitatya anterika? 
¿Paitaya janteri entsipe? paitatya anteri obamentikarope 
yotantsipankopeki? okantayetantajeariri entsipaye nokobe 
nosampiteri yotakotiriri aipatsite”.

“Tsika okanta perani osarentsi abisake jaka opaitantakari 
perani tekeratsita ipokanake choripe, irora ikanta aisati 
aparopeni antake ibanko te yabiyetero itobayetero 
inchato okanta abisanake osarentsi te oshiyaro tempa te 
ankatiyero osarentsi iroñaka”.

“Pashini jaokatya akantajero otimantajeari okarati 
inchatope jaoka kanterori osaikantari irotake ikantetiri 
pashinepe opaita nampitsi timatsi okantakota territorio 
okanta asaika aka anampitsite orito iroñaka asaikajeiti 
ayotanakero aka asaikajeiti tsika akantanakero 
iroñaka omonkarayetanaka okarati asaikayeti irotake 
okobakotanari ayometajeri entsipaye paitakatya 
opeyantajari inchato atobakitiro okantapaka 
antarokitapake oshintariake, te ari okantya”.

ÑabentakotantsiYotinkaro saikatsiri anampiki

“Tsika akantajero iroñaka akobakotiro yometantinkari 
tsinane jeri shirampari iyometajeri atomipe añantajearori 
inchato ari apankibetajea okantya abisabake osarentsi 
ari obatsatake inchato pokapaje pashine tobirori inchato, 
janakero tsika akantyaka iroñaka otimantajeari inchato, 
timatsi kantachari ari okobanakia iroñaka abintarontsipe”.

“Otimatye akobakotirori yometantinkarope oyometajeri 
entsipaye opankitakajeri abintarontsipe iro kapicheni 
noyotakotiro opiyantajarori inchato abintarontsi tsika 
akantya iroñaka tekatsi aje ashi abanko tekatsi aje 
kamona tekatsi abayetajia iroñaka te añabajeri piratsi, 
tsimeri tempa irotake ibayetari maroni añayetatsiri jataje 
intaina otiminta obanarontsi tsika akantyaji ipokantajeari 
maroni intani añajeteri kapichaji sharo, samani eiro iñajeri 
kemari, maniro, kitairikipe.

Irotake nokamantimiri kapichaji noyotiri naka. Irotake 
kamantabakari okantakota asaikantari perani”.

“Naka nopaita Piyoro (Guisela Severo Rojas) nopoña 
Sotsiki Cerro Picaflor Orito Bajo, nosarentsite 57, nobera 
noñanati koni, noyobetaro kapichaji nosankenati.

Nokantabake añantayetarori asabiki kametsa 
añayetiri kempetachari: 
inchatomashi, nijateni, 
nija, imperita, obantsiposhi 
aisati tsirompimashi timatsi 
okantayeta kempeyetachari 
maroni sabikimoyetirori 
osheki yamitakotabaka aisati 
ikobityabaka, eirorika yamitakotabaka, aritake opoñayetari 
pomerentsitantsipe.

Irotake nokamantimpiri noshaninkaite piyotakotajerota 
maroni okantakota anampitsite irashi ashaninka”.

ÑabentakotantsiYotinkaro saikatsiri anampiki

“Tsiteniri naretaka nampitsi Orito Bajo 
nokibantiro yotanero paitachari ari okantake 
obajiro nopoke aka nosampitiro tsitenirikika irori 
oyotakotiro okantakota inchashi abintarontsi 
timayetatsi ashitairi oñabentakoteri ashitairi 
tempa irotake shokantarori aipatsite timatsiri 
inchatope añatsi te añe irotake okamanteri”.

“Tsiteniri maroiteni yometantsinkaro nari 
okobakotero irora oyotakotero okarati 
abintarontsi yashetari perani ashaninkape 
nari nopaita piyoro nosaike Orito Bajo irotake 
okantakota perani nokenkitsatakotabakero 
intakantanakarori te añayetajero kamayetake 
yotakotirori osheriata, ochonkantsi aririka irake 
shiretsi, ibajai shiretsipe irotake okobiri oyoteri 
oyotakotabakero, perani ashaninkape okantama 
iroñaka eiro ojatatsi osarentsi ipokapake chori te 
ikenkishiriakotero te irori akimitaka arori osheki 
arori mantsiyantakaro okarati kitaiteriki”.

ÑabentakotantsiYotinkaro saikatsiri anampiki

“Perani ashaninkape ipankitiro sheri, 
aisati ikantetiro abintarontsipe sheri, 
ibenki, opaitayeta irashi yora shiretsi, 
oyecharibenki, ari okisaje nija aririka, 
tsika ikantetiro ari ikisaje petyairiki, 
ari ikisai maniji, irotake iroñaka”.

“Te añayetairo ipiyayetapakero 
choripe obakera ipokake irirori, 
ikanta itsenkayetapakeri 
ashaninkape iroñaka tekatsitebe 
tseyantsi, tekatsi shiretsi, te iyotero 
ikisante irokantacha irotake 
arori osheki ayotakotiro okarati 
abisayetatsiri, ikanta iroñaka 
ipokayeti kitaiterikipe timatsi 
nokantabakeri nari okarati noyotiri”.

“Kishooo..., 
kishooo..., kishooo... 
ari pabisakotake, 
eiro aajimpitsi 
mantsiarentsi”.

ÑabentakotantsiYotinkaro saikatsiri anampiki

Obajiro: Norma Rojas Gracia 
Onampi: C.N. Naranjar

Oka tsinane otimake perani Pampa 
Hermosa Contamana. Meka opokake perani 
irosati osabikanaji Naranjar otsipatari 
ojime, jeri otomipe

Meka oka tsinane okenketsatakotiro 
abisayetaintsiri perani onampiki.

¿Piotakoyetiro jaoka okantarini isabikajeitini 
ashaninka, janika itsipajitarini aisati jaoka 
ikantarini yora pinkatsari?

“Ashaninka perani isabiki itsipajeitari 
itomi, irishinto, itineri, irikonkiri iritake 
ikarajeitiri iriori isabikajeiti ibankoki. 
Yorari itsipape ashaninka inashiyeta 
iriori. Perani isabikayetini arejipeki te 
intsipabakajeityaji kempeji. Te añeroni 
ikantetiri meka comunidad”.

ÑabentakotantsiYotinkari saikatsiri anampiki

“Yora pinkatsari yapatojeitiri maroni ishaninka 
inkamantayeteri abisayetatsiri inampiki, aisati 
yobameyetiri joaka okantyari onkametsatantyari inampi. 
Kemperi yobametsayetiro ibanko, itsametiro abotsipe 
aisati ipankitakayeteri pankirentsipe irashi yobanaro”.

“Orari tsinane aisati irori aabakajeita kametsa apatojeita 
iyojeita tsinane amenakoyetiro irori anampi. Otsametiro 
pankotsipe, antiro pearentsi, okotsiti irobayetyari ojime. 
Ojayeti amenayeti obanarontsi omperiri otomipe”.

¿Jaoka ikantari perani aririka iroye pinkatsari 
jibateroneri nampitsi?

“Yora jibateroneri nampitsi iramenayetake ashaninka 
kemisantatsiri, sabikatsiri kametsa.

Inampiki. Aisati timatsiri maba ijina iritake iroyeteri 
pinkatsari amenakoterone inampi kametsa”.

“Perani yora ashaninka yobameyetirini itomipe irante 
chakopi, intsamete, irante irobane, irointe kaniri, impankite 
parenti, ikenabete”.

“Aisati yobametirini irisabike kametsa eiro yantayetiro 
kari kametsatatsiri. Meka yora shirampari aisati tsinane te 
iyoyetanajeji”.

Ibajiro: Michel Diquez Ríos 
Inampi: C.N. Naranjar. 
Michel Diquez Ríos ipoñaka 
perani nampitsi Unini – 
Ucayali. Meka osarentsika 
isabiki Naranjar itsipataro 
ijina jeri itomipe.

ÑabentakotantsiYotinkari saikatsiri anampiki

Yora pinkatsari perani irinti ikantetiri 
koraka timatsiri osheki ijina irita 
tinkamitirori nampitsi. Perani te 
intsipatajeitempa isabikashiyeta arejipeki 
itsipatari itomi, irishinto, aririka irayetake 
itomi ijina aisati irishinto”.

“Iritake itsipajeitari isabikajeiti ibankoki. 
Yoka pinkatsari aririka yampatojeiteri 
ishaninkape intiyotakeri itiyomento 
meka impokajeite maroni ashaninka 
sabikayetasiri”.

ÑabentakotantsiYotinkari saikatsiri anampiki

“Perani yora ashaninka osheki ikemisantiri 
pinkatsari paitarinta ikantiri, te 
impiatsayetearini.

Mekakia osarentsikika yorape atiripe 
osheke ipiatsayetari pinkatsari te inkoanaje 
irantabetabaje onkametsatantyari inampi”.

“Perani ashaninka yobametiri itomi 
yantabete irobane yamitakotiri iri, 
ipesakotiri obantsi, yamitakotiri 
ibanko, yobametiri isheronki ichakopite 
inkobintsatantempari aisati yoikamarankiri 
itomi iyotantempari yantabete eirokia 
iperatanta irantyaritanakerika”.

ÑabentakotantsiYotinkari saikatsiri anampiki

“Perani ashaninka irointi ibankotani oshi kompiroshi, 
kepatsi, kamonashi irota perani yajetirini obankotari. 
Irotake yobametirini itomi irante pankotsi irisabikantyari”.

“Yora perani ashaninka isabikajeiti yapatiabakajeita 
itsipatari itomi, irishinto, icharine, isaro maroni 
yakametsatari isabikajeiti”.

“Yorari itsipape ashaninka isabikashijeita arejipeki te 
intsipabakajeityaji.

Aririka inkajemeri ari impokake irire pearentsi. Ari ikantaniri 
perani ashaninka”.

Ibajiro: Alberto Capitan 
Chori Inampi: C.N. Cheni. 
Itimake perani Nampitsiki 
Cutivireni meka ipokake 
perani imishiakeri kityonkari, 
irosati meka isabikapake 
cheniki, te añajero ijina 
kamake. Meka apaniro 
isabikaji ibankoki.

“Perani ashaninka yobajeita kametsa 
yobayeta paitaperinka kemperi: 
kaniri, shima, tyontyiki, oshero, kito 
poshinirintsi ikentiri ichakopiteki irotake 
obantaniri poshiniri kemperi: tsimeri, 
pishiti, opempe, tsamiri, onkiri, kentsori, 
shintori. Iritake yobayetari ashaninka”.

“Aisati osheki ipankiyeti irobaneki 
ipankitajeitiri itomi jero ishinto ipankiyeti 
inebero kemperi: kaniri maona, tsanaro, 
pitoka, parenti, shinki aisati otsipape. 
Irotake yobakajeitarori ijina jeri itomi”.

Ibajiro: Segundo Reategui Paredes

Inampi: C.N. Puerto Rico.

Segundo Reategui Paredes Itimake 
Nampitsiki Puerto Rico aritake isabiki 
itsipataro ijina, itomi jero irishinto.

45



ÑabentakotantsiYotinkari saikatsiri anampiki

46



“Perani ashaninka intaroniri ikajemabakani 
yobajeita kaniri yamayeti aparopeni 
akishirentsi kaniri, ainiro amatsiri akiparentsi 
shima, chopirentsi ibatsa, jero pearentsi 
irirashiatabakeriri. Perani ashaninka te 
irioteroni irimashitsate, ipabakejeita 
paitaperika yaayetiri poshiniripe”.

“Meka narori perani noñakeri 
nocharine te irimashitsateni 
irotake noijatakobetariri te 
nompeakobetearoji aririka 
nake shima ochopitiri 
notsipa, ari noakajeitari 
notomi, noshinto aisati nopiri 
sabikimotanari kempeji”.

Obajiro: Ruth Mirian Yonicaiteri Alejo

Onampi: C.N. Puerto Rico.

Ruth Mirian Yonicaiteri Alejo 
otimake Nampitsiki Puerto 
Rico aritake osabiki itsipatari 
iri jero oniro. Obamentanti 
irijaniki jananeki onampiki.

“Perani tsinane osheki obameyetiro 
oshinto onkirike, antiro kantiri, jebarentsi, 
kobiti, otiji kitsarentsi, tsarato.

Aisati yora shirampari iyobametirini iri 
intsamete, impankite kaniri, parenti, 
irijate inkenabete, iramene shima, 
irante obantsi.

Mekakiame ora tsinanepe aisati 
shirampari te iroyetanajeji irointi 
enebetanaka yantiro celular”.

“Perani noñakero nosaro 
aisati noniro obametanakena 
aririka intime poshinirintsi 
pampakajeitya ashaninka 
ompayeteri kapichapeji 
onkotsiteri obakajeityariri 
otomi, oshinto aisati 
otsipatari osabiki obankoki.

Aisati opayetiri ashaninka 
pokashitirori iriñero obankoki”.

asaikajeitantyari kametsa3Okantakota obetsikakota

54



Akantajeita 
asaikajeitantyari kametsa

Ikantajeitani perani isaikajeitini 
atiripe te iritsipabakajeitiani 
isaikajeitini arejipeki. Aisati 
te añeriji ikantetiri pinkatsari 
kemperi meka itimini irinti 
atiri osheki ijina iritake 
ipinkatsajeitarini tempa 
osheki ijina aisati osheki 
itomipe. Ikanteti aisati irinti 
obametsajeitapakeriri irinti 
obametinkaripe.

Antamimashi

Ibajiro: Agustin Pishiruvanti Pereyra 
isarentsite okarati 83 año. Departamento 
de Junin. Provincia de Satipo. Distrito de 
Rio Tambo. Comunidad nativa: Cheni.

“Perani tekatsi ashiyetemparoneri 
ikantetiri kipatsi isaikajeitashitani 
irinti kantajeitapakeriri jerokaya 
pikantajetiri pisaikajeite irinti aparoni 
obametinkari iritake”.

“Obametsajeitapakeriri, irointi 
ipokajeitantakari irointi isankenatakotiri 
irikiantiare obametantsipankoki ari 
ikantetajeraka pantaperi pibanko 
pamenakotantiariri pitomi irosati 
okametsatantaka kapichaji yantayetake 
ikantetiri iyayetepe meka ipokajeita 
obametinkari poniajeitaintsari ikantetiri”.

“Abisaintsiri perani 
ikoayebetaka irapitsayeteri 
ipatsite ashaninka ikanti 
irinti jibatakantanakero 
oitanakeriri irinti 
onabeta obametinkari 
yapatojeitapakeri ikanti 
timatsi oijayetanakeriri, 
yamatabiyetapakeri 
ikantiri ari ashiyarantanakea imayebetakari iriori iyotinkari 
ikantebetakari tsame aijatero piñabetaka tekatsi obararo 
tekatsi abanko ikantabetakari aririka atsonkakeri abamakeri 
soraro koraketanake obararoyetanakia ikantabakeri 
iriori te nonkoyero pikoirika pantero panteroketi timatsi 
oijatanakeriri jaoka ikantajetakari yobamayetanajiri 
abotsipeki isankenakoyetapakeri koajeitatsiri iroijajeteri. 
Kari kobayetatsine iroijateri irointi ishipitsatakari”.

“Aririka nojate noshimatia te iratsikayetanaje arotake 
kantakaro osheki akonayetakero irompa perani osheki 
ikantani kisakabini kempiti, kitotsa te ikonaperoyeterone 
mekampa oshekiajeitanake osheki itonkatayetapairi 
bankintipe aisati poshinirintsipe.

Perani tekatsi tonkamentotsi irointi ikobintsatantarini 
iyoshita chakopi.

Otimatie atitempa timatsi itsipape kantayetatsiri 
paitampa itsitantenari”.

Ayoyeteri aririka ashimatya

“Pankirentsipe aparoni atiri iñantakaro 
ipankiti ibankibere iñeitetakeri 
antyarokabini parenti ipoiji isampiyetakeri 
paitari antyarokabitantakari pibarentite 
ikamantakeri ikantajeitiri kametsa 
apankite aririka irantyaripankainataje 
kashiri irosati meka ipankijeitanta 
iyotakotiri kashiri”.

“Tomirimashi timatsi ikantetiri 
ibarantsi asajeitiari kemperi aririka aye 
kamantsi aisati akatsinayetake timatsi 
akajeitiari irotake yompetantarori 
itomirimashite, ikantetini aisati perani 
tekatsi iyotantatsineri ameneneri aririka 
akarajakea mekampa timayetanake”.

Ayoyeteri aririka apankiyete 

pankirentsipe

“Opokantapaintari antyaroite kamantsi 
ikanteti irointi ikajeitakaro katsirinkari 
nija ikonoakero tsipanape kemperi 
komoshi, santarishipe jero ikantetiri 
matikoshi irotake yabentajeitanakari.

Ikamabetaka iyotinkarika ikanti 
otsibakimotakeri meka ikanti inakotabajana 
Tasorentsi noñashitaja notinanaja aisati 
osheki ikenkeshireane meka ijoketanakeri 
apañioji ijina jibatake kamake”.

Ibajiro: Manuel Caña Balentin                                              
Isarentsite: 62 años 
Departamento: Junin                                 
Provincia: Satipo.                        
Distrito: de Rio Tambo. 
Comunidad Nativa: Betania.

63



ÑabentakotantsiYotinkari saikatsiri anampiki

“Pairani te otimeniji comunidad ikanti kari otimantani 
comunidad te iroshekiajeiteniji mekakia apatojeitanaka 
tempa oshekiajeitanake.

Perani isaikajeitini irobaneki, itomi itsipajeitari itineripe 
ashintoyetiriniri.

“Ikanti isaikinta irirori timatsi aparoni nija pajitachari 
Shintibeni, te añaperoyetajerine ikanti kari 
itimaperotantaja osheki ikamoyenatiro aisati isayetakero 
nijaki ikantetiri irikiro obamayetiriri maroni shimape. 
Perani ainti itimini osheki shimape aririka ajate ajokate 
ari akachatake osheki. Aririka antyarojataje nijatenipe 
ari itiayebetajari shimape irokantaincha irisokianaje 
aririka oshirinkatanajea. Ikanti aisati irosati yantiro 
ikantetiri kamorentsi te iripeakotemparo yonijanakeriri 
icharinepe meka iriori ikamoti itsipataro ijina irotake 
ayetatsiri ikantetiri kajara”.

Isabikajeitini arejipeki iri atakantayetakerori ikantetiri 
obametinkaripe tempa ikoapake irisaikajeite kametsa. 
Kari isaikajeitantani ikanti aisati yantini irobane impoiji 
iroanajia otsipaki kipatsi ipankiyetapajeta iroayetempari 
iriñabajero kametsatake irobajeitajiaro meka iranajero 
ijina maroni itsipajeitari”.

“Aririka amishitiaro tsinane opotsote 
potsoti irinti korake obayeri, irotake 
yamayetari atiri	kemperi aririka 
irimishiyetea te irajete ikenayete otimatie 
irimakore irosati otsipaki kitaiteri”.

Ibajiro: Martin Pishirovanti Bautista.
Isarentsite: 59 años 
Isaiki: Tamponiki 
Iñanatiro: Ashaninka.

“Perani te iroshekiajeiteni ikarajeitini 
kapichaji otimake pomerentsitantsi 
inampiki ikanti irotakerikampa 
irapitsayeteroneme aipatsite otimapainti 
pomerentsitantsi osarentsiki 1980 
yebankaritantaparini itaroakatini iriori 
isaiyetironi pankotsi intanaka ikanti 
Puerto yapitsayetakeri ibenenote 
isaitakoyetantiarori pankotsi te 
irimasontitanake ishipitsatakari 
ikemati yobetakeya aparoni atiri yora 
amanantironiri mapocha”.

“Impoji itiankitari patiri pijate panakero motoro aisati 
panakeri chori ari ipinkake ibinkakero motoro ikenapaji 
pajitachari Gregorio Meza iritake amitakotajiriri ijatapainti 
Mazamarki iro ipiabetanaja irosatimpa iñayetantaparo 
yobayetakero maroni botepe amayetironiri 
obanarontsipe”.

“Impoiji te iripokaperobetanajia ijajeitake 
yamenanontajiro nampitsi Cheni iñapati timanake Cheni 
iñapati timanake osheki poshinirintsi aisati osheki shima 
tempa tekatsi antayetanajerine, ikenkeshiriari pajitachari 
programa Caritas irotake amitakotakeriri”.

Irosati meka inejemataro iipatsite kemperi 
yamenanatakero kari otiminta obaperite irori irotake 
yamenanapinitakeri.

Osheki pomerentsitantsi te	añayetajeri shima poshinirintsi 
itsonkakeri oshekitanake tonkamentotsi irotake 
kari añayetantari.

Otimatie ikemisanteri yora	obametinkari 
okametsamotantanakeri akoakari aparopeni arori.

Ibajiro: Ramon Nuñez Mendoza 
Isarentsite: 55 años.

“Perani acharine isaikajeiti arejiki kemperi irobaneki 
iritake jibatakantirorini inampipe te itimeniji kempe meka 
ikantetiri pinkatsari irinti pikatsatironiri chaine, kemperi 
aririka ibetsikajeite ibanko yamitakobakajeitani, irori 
tsinane otinki pearentsi irijeiteri aririka irantabejeite te 
apatiro pankotsi ikanti aririka irantabejeite”.

“Tsinane peranisato oshe onejemataroni 
omanenkeyete otsipajetaro otsinanerontepe tempa 
iro oshinebentaka itsonketakenero obanko terika aisati 
omatapakero piarentsi.

Meka iriori shiramparipe irointi yantayetiri 
iriori irointi itamporoyeti”.

“Ikanteti yora ashaninka irinti ikanti 
ibetsikanakeri Tasorentsi irosati meka 
isaikajeitantakari, iro kantapaincha 
onashiyeta iñanepe, kemperi Ashaninka, 
Asheninka, Matsigenka, Nomatsigenga 
kemperi perani saikitajeitacharini te 
iriyoteroniji iriñane birakocha iyoshitironi 
iñanajeitirori iriñane iriori”.

“Perani isaikajeitini kametsa 
te ashiemparo meka perani 
tekatsi pinkatsari irinti 
ikantetiri kuraka iritake 
timatsiniri, itsipajeitari 
itomipe isatsatiro ichakopite 
ibankoki eiro atinkashitaritsi 
aririka intapakiarimekakia 
irapajirikero ichakopite irotake 
irijate irimanatabakaya 
otimatye meka arori 
asankenayetanakero 
kametsa otimantiari 
kemperi ebankari osheki 
iyoyetanake meka irompa 
pesatiripe te iriyoyeteni”.

Yotaneri iñabentakotiro tsika 
okanta pairani nampitsi 
isaikantayetari ashaninkapaye.
Pairani nampitsipaye 
te apatotya isaikashita 
aparopaye ashaninka.

Oñabentakota nonampi 

ashaninka

Tsonkiri Akobairenti

Ibairo yotaneri: Tsiroti

Ipoña: Pampa Michi.

Yoka yotaneri osheki iyotiro kenkitsarentsi 
okantakota oñabetakonta anampi

Aisati yoka yotaneri maroni birakocha 
ipinkatsatiri, tekatsi tsinampairine.

“Pairani ashaninkapaye isaiki 
aparoni nampitsiki iritake yashitaro 
maroni nampitsiki. 

Iroñaka iri kantakakaro ipokapakera 
yora birakochapaye yojokapakai irotake 
asaikantakari iroñaka apotoyetantakari 
aparopaye nampitsiki”. 

“Irotake asaikantari tsika 
anintakaro antabaiti aririka 
antsonkatakero ampankibaite 
shitobakai jatajai pashiniki 
tsika asaikapaje.

Tekatsikea ishiye yora 
tsimeripaye, shimapaye 
obaritentsipaye ikanti okarati 
abayetari maroiteni”.

“Pairani ashaninka te intasheni 
oshekini piratsipe inchatoshiki 
ariri irijate inkenishiki osheki 
amayeti ibatsa yobakarori 
ijina aisati itomipe”.

Ibairo yotaneri: Isaac Jumanga Jacinto.

Ipoña: Pucharini.

Yoka yotaneri osheki iyotiro kenkitsarentsi 
okantakota pankirentsi aisati potsorentsi.

“Iroñaka inkanti apa ina choki, iyepaye 
isaikajeti kametsa aparoni okanta 
kenkitsashiriantsi aririka ante obantsi 
oñashiyetya apankiyeteri okemita: kaniri, 
shinki, sanko, arí machaki arika apankitake 
maroni ari abajetyaro maroiteni”.

“Iroñaka atsipatanakari shitekiri pashiniki 
okantaka aparopaye abajetajari te 
añajero okemita pairani abajeita 
maroni iro kantachari ababisajetiro 
kametsa fiestapaye okemita 28 de 
julio amayetakero okaratsi abayetari 
ikemita tsimeripaye. Shimapaye 
abajeityaro maroni ankimoshirejeite 
aisati entsipayeni ari ikantanake pairaini 
charinipaye. Meka oka osarentsipe te 
añanajeriji ashaninka irobajeitya maroni 
ibanko osheki imashitsatanake”.

“Añabentabentabakeri aparoni tsimeri paitachari pitinti 
jatiribeta pairani iritake nijantakerori potsorentsi okarati 
otsi kemitachari: kenashiri, kiteri, kisari, asoriri irokate 
añantajarori iroñaka potsorentsi”.

“Añabentabentabakeri aparoni tsimeri paitachari pitinti 
jatiribeta pairani iritake nijantakerori potsorentsi okarati 
otsi kemitachari: kenashiri, kiteri, kisari, asoriri irokate 
añantajarori iroñaka potsorentsi”.

“Iroñaka atsipatanakari shitekiri pashini okantaka 
aparopaye abajetajari te añajero okemita pairani 
abajeita maroni iro kantachari ababisajetiro kametsa 
fiestapaye okemita 28 de julio amayetakero okaratsi 
abayetari ikemita tsimeripaye shimapaye abajeityaro 
maroni ankimoshirejeite aisati entsipayeni ari 
ikantanake pairaini charinipaye”.

Ibairo yotaneri: Cline 
Jorge Chauca Lopez.                                
Ipoña: San Juan de Dios                        
Distrito: Puerto Bermúdez.
Coordinador: ARPI-SC.
Yoka yotaneri osheki iyotiro 
kenkitsarentsi okantakota nampitsi, aisati. 
Shintsinkantsi yamenakotiro ejati maroni kariperotantsi.

“Ikinkishiriaka Ashaninka iñakero iroka 
kenkitsashiriantsi kametsa ikante iroñaka 
tsame abetsikea noshaninka tsame 
amenero tsitimika o ameri jebabenteroni 
anampitsite paitatyari pinkatsari 
yapotokitanaka maroni ikaimake maroni 
Ashaninka isaikinta amenake kitaiteri 
ibakero opoñaka irayero iroka apatotantsi 
inkoyanontya irirori tsitimika jebatakairori 
oka nampitsi ari opañanakari”.

“Iroñaka obetsikakotantanakari 
nampitsipaye nampitsi timatsi 
jebatakantiro pairani ipaita 
kobiriasati Alejandro Luis Calderón 
Espinoza iritake kantaintsi tsame 
abetsikakotya noshaninka aitake 
anitake akenabaitsi apaniroini iritake 
nokenkishiriakeri ibairo irima pashini 
isaiki quirishariki nopeakotakari”.

“Noñakero naka pairani irika acharinepayeni te iyotero 
isankenate te isankenatero kenkitsarentsi iro kantacha 
iyometairi atomipayeni ejetita okemitaka iroñaka 
tsika ankateroka ijatakairo iyometairi atomipaye ero 
apeakotiro nonkantabake te isankenatero okemitaka 
iroka osankenataka oka okabaperotatya osankenatya 
onkantyakea inkenekea atomipayeni iñanatero paita 
yokayetanajiri acharipayeni”.

“Iro akantabetari iroñaka okaratsi obametajetiri 
atomipaye ontime iyotairi kenkitsarentsipaye eiro 
ipeakotaro mitos cuentos leyendas historias iro 
nokantabakeri ontime akinkishiariatero okarati iyoyetiri 
acharineitepayeni”.

“Nonkantabake kapicheni aretapaka osarentsiki 1977 
anampitsitekika ipokapake colonizadores en tiempo 
del gobierno Juan Velasco Alvarado otimpinapake 
ibapakero añane acharineite yakakotakeri ikantiri 
pairani shameti, ibametanakeri iroñaka apankitero 
koñapi bakashi akonatapintantyariri ashimate choripaye 
ibamakeri maroni ashimate okemitatya iroñaka apanakeri 
inchatomashi antaropaye yantapake irobanepayeni”.

Ibairo yotaneri: Tsonkiri

Ipoña: Pampa Michi.

Yoka yotaneri osheki iyotiro 
kenkitsarentsi okantakota 
oñabetakonta anampi.

Aisati yoka yotaneri iritake 
amabentakotiriri ashaninkapaye.

“Antatyero maroni yantiri pairani acharineite okemitatya 
ajakero: tsarato, aitsare opoña abetsikero ichakopite eiro 
ipeakoyetantajaro atomipaye, aririka ishitobapaje kashiri 
ontime akenkitsashiriakoteri paita ibetsikaitiri kashirikira 
iero okariperotanta”.

“Abisanake osheki osarentsi Ashaninkapaye yapototanaka 
iroñaka ikenkitsashireajetanaka te ayote janika 
jebatakantanakerori kantatsini iroñaka tsame apatotajea 
maroni ontimantajeari nampitsi ari okanta ipairiatake 
iroñaka aparoni pinkatsaribentirori ashi nampitsi ari 
yentanakaro iroñaka aparopaye nampitsi timanakera 
iyotakotanakero ikantaitiri tikakobentiriri”.

Obairo yotanero: Albina 
Calderon Martinez.            
Opoña: CC.NN. Nevati 
Distrito: puerto Bermúdez.
Obametantinkaro EIB.
Oka yotanero oyotiro 
kenkitsarentsi okantakota nampitsi, aisati. Oyotairi 
entsipayeni okarati ipeakoyetari.

“Irotake ipairiantakari pinkatsaripaye 
iyotakotanakero timatsi tikakobentirori 
nampitsipaye ikantaitiri iroka 
comunidades timayetanake kantakantsi 
iroka tikakobentirori nampitsi ikantiri 
birakocha leyes sus derechos timatsi 
Convenio 169 osaikakotira maroni 
otikakobentiro nampitsipaye”.

“Iroñaka ayotajira asankenati ontime 
asankenatajero okarati ikamantairi 
asaropaye aisati acharineite 
iyotakotantajearori entsipaye 
abameteriri yotantsipankoki”.

Iyotantyari tsika ipoñayetaka 
Ashaninka okanta 
ikemiro kenkitsarentsi 
okenkitsatakayetiriri isaro 
opoña icharine.

“Yotantsipankoki intani 
obamentantinkari iritake 
obamebetari añane iro 
kantakantiro iripayeni te 
iñanateri añane intani 
irashi birakocha”.

Obametantikaripaye 
antabaiyetatsiri pairani te 
ibameteri entsipaye tsika 
okanta kota nampitsi.

Pasonkitantsi

Antabairentsikika osankenatakota 
ikantayetakeri yotaneripaye jero 
yotaneropaye, osankenataka ikanta 
iñabaiti jero iñabentakotiro iyotanepaye 
nosampiyetakeriri, irotake nopasonkijeitiri 
aparopaye iroinijantakero ayotajeri arori 
okantakota ameyetari jero anampi.

